
Елбасымыздың 2030 жылға дейінгі елді дамытуға арналған «Қазақстан-2030» стратегиясындағы

негізгі бағыттардың бірі ретінде білімі мен белгілі жағынан шетелдердегі замандастарымен бəсекеде

жеңілмейтін, сонымен қатар, бойында ұлттық ділі сақталған, отаншылдық рухы кемел

қазақстандықтардың жаңа ұрпағын тəрбиелеу қажеттігі ерекше айтылған. Заман талабына сай білім

беру үдерісінде озық инновациялық технологияларды пайдаланып, тыңдаушылардың білімдерін

шыңдау оқытушылардың бірден бір міндеті болып табылады.

Алдымызда білім алушы тыңдарман – ертеңгі студент, болашақ маман. Олардың бойындағы

жоғарғы идеялдық, адамгершілік қасиеттерді қалыптастыру, еңбекке дайындауда оқыту əдістемесі

мүмкіндіктерін барынша толық пайдалану қажет. Демек, өзінің мазмұн ерекшеліктеріне, оқу-тəрбие

ісін ұйымдастыру мен оқыту əдістеріне қарай əрбір пəннің алдында тыңдаушыларын дүниеге ғылыми

көзқарасын қалыптастыру міндеті тұр.

Қазіргі уақыт компьютердің жетілген заманы. Қоғамды ақпараттандырудың басым бағытталған

салаларының бірі – білім беру саласы. Ақпараттық коммуникациялық технологиялар ортасын

пайдалануға негізделген білім беруді ақпараттандыру оқыту үдерісінің қарқынын арттыруға, дамыта

оқыту идеясын іске асыруға, оқыту үдерісін ұйымдастыру əдістері мен формаларын жетілдіруге

бағытталған.

Жаңа ақпараттық технологияны оқу үдерісінде жан-жақты пайдалану бірінші кезекте

оқытушыларға өз біліктілігін көтеруде жəне даярлауда ақпараттық əлемде оқу үдерісін

ұйымдастырудың негізгі құралдарын, жаңа əдістер мен формаларды кез-келген уақытта таба білуіне

мүмкіндік береді, өздігінен білім алуға мүмкіндік алады.

Білім беру жүйесін компьютерлендіру – оқытудың, тəрбиелеудің психологиялық-педагогикалық

мақсаттарын іске асыруға бағытталған əдістемесін білім беру саласында ақпараттық-

коммуникациялық технологияларды қолдану арқылы қамтамасыз ету, ғылыми-педагогикалық

ақпараттық-автоматтандырылған қорлары мəліметтерін пайдалану негізінде білім беру жүйесін

басқару, тыңдаушының білім деңгейін бақылауға арналған компьютерлік болжау, тестілеудің

əдістемесін құру жəне пайдалану үдерісі. Ақпараттық-коммуникациялық технологияларды

пайдаланудағы сабақ ол – оқытушының сұрағына тез арада тыңдаушының жауап беруімен, интернет

желісі арқылы барлық қажетті ақпараттармен таныстырумен ерекшеленеді...

Тарих пəнінің оқытушылары проектормен тарихи мағлұматтарды беру арқылы компьютерлік

технологияларды пайдаланады. Бағдарлама бойынша өтілетін тақырыптарды тыңдаушылар тек

ауызша ғана емес, сонымен қатар, интерактивті тақта арқылы көрсетілген аудио-бейне материалдар

немесе карталар, кестелер арқылы танысуы тыңдаушылардың меңгеруіне анағұрлым түсінікті жəне

тиімді келеді. Ал бұл атауларды тақтаға үнемі жазып отыру оқытушы мен тыңдаушының

айтарлықтай уақытын алады. Сол себепті осы мəселеде де компьютерлік технологияларды үздіксіз

пайдалану көп көмегін тигізеді. Бұл оқыту əдісінде оқытушының сабақ уақытын тиімді пайдалануына

да ыңғайлы.

Проектормен ҰБТ материалдарын тест жұмыстары арқылы қайталау, нұсқаларға бөлу, жаңа

сұрақтарын жаттау, қатемен жұмыс жасау да қолға алынған əдіс болып табылады.

Білім беруді ақпараттандыру ақпараттық-коммуникациялық технологиялар орталарының

мүмкіндіктерін іске асыру негізінде дамитын оқытушы мен тыңдаушы əрекетінің бірігу

тенденцияларын қуаттайды.

Оқытуда көрнекіліктің алатын орны ерекше. Иллюстрация, схема, картиналарды көрсету.

Материалды қолданумен толықтырылғаны жөн.

Тарих пəнінің мұғалімі тыңдаушыларға тарихи білім беруде ұйымдастыратын педагогикалық

шаралары мен қолданатын əдістемелік тəсілдерінде терминдермен жұмыс жасауға баса мəн беруі

тиіс. Əр сабақ үстінде термин сөздерді жиі сұрауға алып еске түсіреді.Ойын арқылы оқытуды

көптеген зерттеушілер болашақтың дидактикалық жүйесі деп атайды. Ойын сабақтары арқылы

тыңдаушы білгенін дамытып, ой өрісін жетілдіреді. Бұл алдыңғы технологияларды пайдалану

тыңдаушының терең білім алуына үлкен септігін тигізеді.

Тарих пəнінен тыңдаушылардың алған білімін, қалыптасқан біліктерін одан əрі дамыта түсу,

талап-тілектерін қанағаттандыру, таным белсенділігін арттыру үшін тарихты оқытудың басқа да

түрлері жүргізіледі. Олар: кеңес сабақ, экскурсия, лекция, семинар жəне конференция, т.б. сабақ

түрлері. Белгілі бір тарихи кезеңдерге байланысты рөльдік ойындар орындаушылық қабілетке

жетелейді, сонымен бірге, білімін ұштастырады.

Оқытушылар терең ғылыми, жүйелі, эмоциялы, бейнелі етіп сабақ өткізеді. Оқу үдерісінде

тыңдаушылардың өзара қатынас белсенділігін арттыру үшін интерактивті əдісті жиі қолданады.

Мұндай сабақ барысында тыңдаушылармен арада өзара əрекеттесу жоғары деңгейде өтеді. Көп

жағдайда ол пікірталас түрінде өтеді. Бұл жерде міндетті түрде белгіленген мəселені шешу емес,

соны шешу үрдісін өткізудің өзі маңызды болып табылады. Əдіс-тəсілдерді түрлендіріп отыру

арқылы оқу сапасы нəтижелі болмақ. Оқу материалдарын пайдалана білулерін айқындай келе, барлық

өтілген тақырыптарды жүйелеп, біріктіре білудің орны бөлек.

Сабақ басындағы сұрақ тыңдаушыларға жаңа материалды игертуге дайындап, алдыңғы сабақ

тақырыбындағы тестік сұрақтар мен тапсырмалар беріледі. Білімді тестік сұрақтар бойынша

тексерудің артықшылығы: аз уақытта көп тыңдаушының білімі тексеріледі, бүкіл курс бойынша

тыңдаушылардың білім деңгейін шамалауға болады, барлығы бағаланады, тестік сұрақтарға жауап

беруге жаттығады. Тыңдаушылар өзіндік жұмыс істей алу дағдыларын қалыптастырып, терең білім

алуға бағдар береді. Тыңдаушылар бір-біріне сұрақ қойып жəне оған жауап беруде өздерінің

білімдерін пысықтап отырады.

Осылайша, оқу үдерісіндегі озық технологияларды пайдалану арқылы дамыта оқыту, дара тұлғаға

бағыттап оқыту мақсаттарын жүзеге асыра отырып, оқу-тəрбие үрдісінің барлық деңгейлерінің

тиімділігі мен сапасын жоғарылатуды көздейді.

Қорыта айтқанда, инновациялық əдістер тарих пəнінің мазмұнын тереңдетуге, оқытушының

кəсіптік шеберлігін арттыруға, оқу ісін дамытуға бағытталған. Ең бастысы, тыңдаушыны келешек

өмірге дайындап, білім-біліктерін, іскерлігін өмірде қолдауға жағдай жасайды. Осылайша,

ақпараттық технологияны оқу үдерісінде пайдаланып, тарих пəнінің оқытушылары барлық əдіс-

тəсілдер мен озық технологияларды пайдалану арқылы тыңдаушыларға тиімді етіп білім береді

деуімізге негіз бар.

